
ԱՄՓՈՓԱԹԵՐԹ
«Պետությանը կամ համայնքին սեփականության իրավունքով պատկանող հողամասերում առկա օրինականացման ենթակա ինքնակամ կառույցների ցանկը սահմանելու մասին» կառավարության որոշման նախագծի 
ստացված դիտողությունների և առաջարկությունների

	1.   Կադաստրի կոմիտե
	23.09.2022թ.

	
	N  ՍԹ/2383-2026

	«Պետությանը կամ համայնքին սեփականության իրավունքով պատկանող հողամասերում առկա օրինականացման ենթակա ինքնակամ կառույցների ցանկը սահմանելու մասին» ՀՀ կառավարության որոշման լրամշակված նախագծի (այսուհետ՝ Նախագիծ) վերաբերյալ հայտնում ենք հետևյալը. 
   Նախագծին կից ներկայացված N 1 և N 2 հավելվածների ցանկերում բացակայում են որոշ գույքերի կադաստրային ծածկագրերը։ Հաշվի առնելով վերոգրյալը՝ առաջարկում ենք Նախագծով որպես ինքնակամ կառույցների նույնականացման պարտադիր պայման սահմանել կադաստրային ծածկագրի նշումը։
   Միաժամանակ տեղեկացնում ենք, որ Նախագծին կից ներկայացված ցանկերում առկա են բազմաթիվ գույքային միավորներ, որոնց վերաբերյալ նույնականացման տվյալները կամ չեն ներկայացվել, կամ ներկայացվել են թերի։ Բացի այդ՝ Նախագծին կից ներկայացված N 1 և N 2 հավելվածներում խախտված են գույքերի հերթական համարների համարակալումները։
  Ելնելով վերոգրյալից՝ առաջարկում ենք լրացնել բացակայող կամ թերի ներկայացված տվյալները, ինչպես նաև ճշգրտել և կարգավորել Նախագծին կից ներկայացված N 1-ին և 2-րդ հավելվածներում գույքերի հերթական համարակալումները։
	  
   





 
Ընդունվել է։
Հավելվածները խմբագրվել են։

  Ընդունվել է։ 
Հավելվածները խմբագրվել են։


	 

	
	
	

	1.  ՀՀ արդարադատության նախարարություն

	20․02․2026 թ. 

	
	N /27.4/7546-2026

	«Պետությանը կամ համայնքին սեփականության իրավունքով պատկանող հողամասերում առկա օրինականացման ենթակա ինքնակամ կառույցների ցանկը սահմանելու մասին» ՀՀ կառավարության որոշման նախագծի այսուհետ՝ Նախագիծ վերաբերյալ հայտնում ենք հետևյալը․
1․ Նախագծով նախատեսվում է սահմանել պետությանը կամ համայնքին սեփականության իրավունքով պատկանող հողամասերում առկա օրինականացման ենթակա ինքնակամ կառույցների ցանկը։
Այս առումով նախ հարկ ենք համարում նշել, որ իրավական ակտի մշակման համար կատարված հետազոտությունների արդյունքները, որպես կանոն, ամփոփվում և տեղ են գտնում նախագծի հիմնավորման մեջ: 
Հիմնավորումը կարելի է բնորոշել որպես իրավական ակտի փաթեթի այնպիսի բաղադրատարր, որը պարզաբանում է այդ ակտի ընդունման նպատակը՝ իրավական կարգավորումները հավելելով ավելի լայն բացվածքով ներկայացված տեղեկատվությամբ և անհրաժեշտ այլ նշումներով, որոնք կարող են նաև նպաստել այդ ակտի իրավական կարգադրությունների ճիշտ ընկալմանը: Ըստ այդմ, իրավական ակտի ընդունման հիմնավորումը կատարում է երկու կարևորագույն գործառույթ, առաջինը՝ իրավական ակտի նախագծման փուլում այն հիմք է դրա քննարկումների և հաստատումների (հավանությունների) համար, քանի որ պարզաբանում է այն նպատակը, որով պայմանավորված է իրավական ակտի ընդունումը և երկրորդը՝ իրավական ակտի գործողության ժամանակ այն ստանում է մեկնաբանողական դեր և նշանակություն, քանի որ հիմնավորման միջոցով հնարավոր է լինում բացահայտել օրենսդրի կամքը, այն մշակողների գաղափարները և սահմանված նորմերի հիմքերում ընկած մտքերը: Հետևաբար` իրավական ակտի պատշաճ հիմնավորումը դրա հաջող ընդունման և հետագայում՝ նաև կիրառման գրավականն է։ 
«Նորմատիվ իրավական ակտերի մասին» օրենքի 6-րդ հոդվածի 5-րդ մասի համաձայն՝ փորձաքննության ներկայացվող նորմատիվ իրավական ակտին կցվող հիմնավորման մեջ շարադրվում են կարգավորման ենթակա ոլորտի կամ խնդրի սահմանումը, առկա իրավիճակը (եթե կիրառելի է), կարգավորման նպատակները, ակնկալվող արդյունքը, ակտի նորմատիվ բնույթի հիմնավորվածությունը:
Տվյալ պարագայում անհրաժեշտ ենք համարում նշել, որ Նախագծին կից ներկայացված հիմնավորման ուսումնասիրության արդյունքում կարելի է փաստել, որ Նախագծով նախատեսվող կարգավորումների վերաբերյալ բավարար չափով հստակ և ամբողջական պարզաբանումներ ներկայացված չեն։ Մասնավորապես, նախագծին կից ներկայացված հիմնավորումից պարզ չի դառնում, թե ինչ սկզբունքով և ինչ չափանիշների հիման վրա են ձևավորվել պետությանը կամ համայնքին սեփականության իրավունքով պատկանող հողամասերում առկա օրինականացման ենթակա ինքնակամ կառույցների ցանկերը։
Այս համատեքստում հիմնավորման մեջ բացակայում են պարզաբանումներ այն հարցի վերաբերյալ, թե արդյոք պետական կամ համայնքային հողամասերում առկա բոլոր ինքնակամ կառույցներն են ներառվել օրինականացման ենթակա կառույցների ցանկերում, թե իրականացվել է ընտրողական մոտեցում։ Եթե իրականացվել է ընտրողական մոտեցում, ապա տվյալ դեպքում հիմնավորման մեջ չի նշվել, թե որ չափանիշներն են կիրառվել ինքնակամ կառույցների ընտրության կամ բացառման համար, ինչ իրավական կամ փաստական հիմքերի վրա է հիմնվել այդ տարբերակումը, ինչպես նաև ինչ մարմինների կամ անձանց առաջարկությունների հիման վրա են ձևավորվել համապատասխան ցանկերը կամ արդյոք նման առաջարկություններ առհասարակ ներկայացվել են։
Միաժամանակ հիմնավորման մեջ բացակայում է տեղեկատվություն այն մասին, թե իրականացվել է արդյոք պետական կամ համայնքային հողամասերում առկա ինքնակամ կառույցների ամբողջական հաշվառում կամ վերլուծություն, և ինչպես են այդ գործընթացի արդյունքները արտացոլվել Նախագծով սահմանվող ցանկերում։ Նշված հանգամանքները թույլ չեն տալիս գնահատել՝ առաջարկվող կարգավորումները որքանով են հիմնված օբյեկտիվ, թափանցիկ և համաչափ չափանիշների վրա, ինչպես նաև որքանով են դրանք ապահովում իրավահավասարության սկզբունքների պահպանումը։
Հաշվի առնելով վերոգրյալը՝ գտնում ենք, որ Նախագծին կից ներկայացված հիմնավորումը պահանջում է լրամշակում և հստակեցում՝ մասնավորապես ինքնակամ կառույցների օրինականացման ենթակա ցանկերի ձևավորման գործընթացի, կիրառված սկզբունքների և չափանիշների, ինչպես նաև ներգրավված մարմինների կամ առաջարկությունների վերաբերյալ մանրամասն և հիմնավորված տեղեկատվության ներկայացման մասով, ինչը անհրաժեշտ նախապայման է Նախագծով նախատեսված կարգավորումների նպատակահարմարությունը և դրանց իրավաչափությունը գնահատելու համար։
	

	




 Ընդունվել է։
Հիմնավորումը խմբագրվել է։
Հարկ ենք համարում նշել, որ ցանկերը  ձևավորվել են 2021 թվականի դեկտեմբերի 16-ի ՀՕ-397-Ն օրենքի կիրարկումն ապահովող միջոցառումներով (ՀՀ վարչապետի N 17 - Ա որոշման Հավելված) պայմանավորված պետական մարմինների և համայնքների կողմից ըստ ձևաչափի համապատասխան տրամադրված տեղեկատվության հիման վրա և հիմք ընդունելով «2021 թվականի դեկտեմբերի 16-ի ՀՕ--397-ն օրենքում լրացումներ կատարելու մասին»  ՀՕ-489-Ն  օրենքի  Հոդված 1-ի 3․1 կետի համաձայն  Պետությանը կամ համայնքին սեփականության իրավունքով պատկանող հողամասերում առկա օրինականացման ենթակա ինքնակամ կառույցների ցանկը սահմանում է Կառավարությունը: Կառավարության համապատասխան որոշումը պետք է պարունակի ինքնակամ կառույցի կառուցման տարեթիվը, գտնվելու վայրը և ինքնակամ կառույցը նույնականացնող այլ տվյալներ:  Ինչպես նաև այն, որ Պետական կամ համայնքային սեփականություն հանդիսացող հողամասերում կառուցված և օրինականացված ինքնակամ կառույցները ֆիզիկական կամ իրավաբանական անձանց օտարման կամ որևէ այլ տեսակի իրավունքով տրամադրման ենթակա չեն, բացառությամբ պետությանը, համայնքին, հարյուր տոկոս պետական կամ համայնքային մասնակցությամբ կազմակերպություններին կամ պետության, համայնքի կողմից հիմնադրված կազմակերպություններին օտարելու կամ այլ տեսակի իրավունքով տրամադրելու դեպքերի:
Պետական մարմինների կողմից տրամադրված և Հավելված 1 ներառված գույքերի ուսումնասիրություն և վերլուծության արդյունքում պարզվել է, որ պետական սեփականություն հանդիսացող հողամասերում առկա շինությունները որոշակի հանգամանքներով (հողամասերի սահմանների անհամապատասխանության, չափագրման, գրանցման, օրինականացման համար սահմանված վճարների բացակայության, այլ սյուբեկտի կողմից ինքնակամ զավթման, որոշակի պետական ծրագրերի շրջանակներում քաղաքաշինական ոչ լիարժեք փաստաթղթերի հիման վրա, երբեմն առանց փաստաթղթերի կառուցված, սակայն տվյալ մարմնի գործունեության համար անրաժեշտ շինությունների կառուցման, վկայականներում չարտացոլման և այլ պատճառներով) պայմանավորված ժամանակին օրենքով սահմանված ընթացակարգերով չեն ներկայացվել պետական գրանցման։ 
Այս համատեքստում նշենք, որ օրենսդրական ընձեռնված հնարավորության շրջանակներում հավելվածում ընդգրկված շինությունների հաշվառմամբ և հետագա օրենքով սահմանված գործընթացներով շինությունների կունենան օրինական կարգավիճակ, որոնք հետագայում ի շահ պետության օգտագործման իրավունքի տրամադրման պայմանագրային հարաբերություններում կդիտարկվեն որպես պայմանագրի առարկա։


	 

	Միաժամանակ հարկ ենք համարում նշել նաև, որ Հայաստանի Հանրապետության կառավարության 2021 թվականի փետրվարի 25-ի «Հայաստանի Հանրապետության կառավարության աշխատակարգը հաստատելու մասին» N 252-L որոշմամբ հաստատված հավելվածի 17-րդ կետի համաձայն՝ 
«Եթե նախագիծը «Նորմատիվ իրավական ակտերի մասին» Հայաստանի Հանրապետության օրենքի համաձայն ենթակա է պետական-իրավական փորձաքննության, ապա այլ մարմինների կարծիքներն ամփոփելուց հետո նախագծի վերջնական տարբերակը ուղարկվում է արդարադատության նախարարություն, որը պետական-իրավական փորձաքննության եզրակացություն է տալիս այդ օրենքով սահմանված ժամկետներում»:
Մինչդեռ տվյալ Նախագծին կից ամփոփաթերթ չի ներկայացվել, ուստի անհրաժեշտ է Նախագիծը համաձայնեցնել նաև բոլոր շահագրգիռ մարմինների հետ և դրա ամփոփված տարբերակը սահմանված կարգով ներկայացնել Հայաստանի Հանրապետության արդարադատության նախարարություն։
	Ընդունվել է։
Նախագծի փաթեթում  ամփոփաթերթը կցված է։
 Քանի որ նախագծով հաստատվող հավելվածների  ցանկերը կազմվել են համաձայն  ՀՕ-489-Ն  օրենքի  Հոդված 1-ի 3․1 կետի և տեղեկատվությունը տրամադրվել են պետական մարմինների և համայնքների կողմից, ըստ լիազորությունների՝ ցանկերով ներառված տեղեկատվությունը ստուգելը և հստակեցնելը վերապահված է և գտնվում է Կադաստրի կոմիտեի գործառույթների շրջանակում, ինչպես նաև  այն, որ նշված օրենքով ամրագրված է, որ Պետությանը կամ համայնքին սեփականության իրավունքով պատկանող հողամասերում առկա օրինականացման ենթակա ինքնակամ կառույցների ցանկը Կառավարությունը սահմանում է մինչև 2026 թվականի մարտի 1-ը, ուստի Նախագծի փաթեթը  համաձայնեցման է ներկայացվել միայն  Կադաստրի կոմիտե, որի առաջարկությունների համաձայն փաթեթը կրկին լրամշակվել է՝ համագործակցելով ՀՀ մարզպետների աշխատակազմերի և Պետական գույքի կառավարման  կոմիտեի հետ։   
Միաժամանակ հաշվի առնելով  ժամանակի սղությունը և աշխատանքների ծավալը՝ դիմել ենք Փոխվարչապետ  Տ․   Խաչատրյանին միջնորդելու  ՀՀ արդարադատության նախարարությանը  «Պետությանը կամ համայնքին սեփականության իրավունքով պատկանող հողամասերում առկա օրինականացման ենթակա ինքնակամ կառույցների ցանկը սահմանելու մասին» Կառավարության որոշման նախագծի փաթեթի վերաբերյալ պետական-իրավական փորձաքննության եզրակացություն տրամադրելու համար։ Ուստի ներկայացված փաթեթում ամփոփաթերթը չի կցվել։
	

	2․ «Նորմատիվ իրավական ակտերի մասին» օրենքի 13-րդ հոդվածի 1-ին մասի համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:
ՀՀ Սահմանադրության 6-րդ հոդվածի 2-րդ մասի համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր:
Ղեկավարվելով վերոնշյալ իրավանորմերի դրույթներով և հաշվի առնելով այն հանգամանքը, որ «Հայաստանի Հանրապետության քաղաքացիական օրենսգրքում  լրացումներ և փոփոխություններ կատարելու մասին» 2021 թվականի դեկտեմբերի 16-ի ՀՕ-397-Ն օրենքում լրացումներ կատարելու մասին» 2025 թվականի դեկտեմբերի 17-ի ՀՕ-489-Ն օրենքի 2-րդ հոդվածի 2-րդ մասը սահմանում է միայն նշված օրենքից բխող ենթաօրենսդրական նորմատիվ իրավական ակտի ընդունման ժամկետը։
Միաժամանակ անհրաժեշտ է նախագծի նախաբանից հանել Հայաստանի Հանրապետության վարչապետի 14․01․2026թ․ N 17-Ա որոշմամբ հաստատված հավելվածի միջոցառումների 2-րդ կետին տրված հղումը, քանի որ վերջինս չի կարող հանդիսանալ սույն Նախագծի ընդունման համար հիմք հանդիսացող լիազորող նորմ։
Բացի վերոգրյալը՝ անհրաժեշտ է Նախագծի 1․1 և 1․2-րդ կետերը ներկայացնել Նախագծի 1-ին կետի համապատասխան ենթակետերի տեսքով։
	Ընդունվել է։
«Հայաստանի Հանրապետության քաղաքացիական օրենսգրքում լրացումներ և փոփոխություններ կատարելու մասին» 2021 թվականի դեկտեմբերի 16-ի ՀՕ-397-Ն օրենքում լրացումներ կատարելու մասին» 2025 թվականի դեկտեմբերի 17-ի ՀՕ-489-Ն օրենքի 2-րդ հոդվածի 2-րդ մասի համաձայն՝ <<Պետությանը կամ համայնքին սեփականության իրավունքով պատկանող հողամասերում առկա օրինականացման ենթակա ինքնակամ կառույցների ցանկը Կառավարությունը սահմանում է մինչև 2026 թվականի մարտի 1-ը:>>։ Ուստի նշված նորմը հանդիսանում է սույն նախագծի համար լիազորող նորմ։
Նախագծի նախաբանից հանվել է Հայաստանի Հանրապետության վարչապետի 14․01․2026թ․ N 17-Ա որոշմամբ հաստատված հավելվածի միջոցառումների 2-րդ կետին տրված հղումը և խմբագրվել են նախագծի 1-ին կետի ենթակետերը ։
	



